
KURANG SAWETARA DINA




***





klawan kabungahan geḍé. Pandjenengané digaḍang djumeneng Ratu ana ing Jerusalèm. Nanging apa ora kliru? Apa wudjudé ngèmperi ratu?

Titihané mung beloning kuldi, dudu djaran tédji, mangka ija ora ngagem busananing ratu lan sirahé ora ngagem makuṭa emas, apadéné ora nganggar peḍang. Sing paḍa lumaku ing ngarep utawa ing buriné iku dudu pradjurit djaranan kang sikep gegaman ....

Rawuhé Ratu mau ora ngagem kamuljan, wataké adil lan mengku karahardjan sarta lembah ing galih. Bareng arak-arakané wis tekan ing gunung Zaitun, negara Jerusalém katon tjeṭa saka ing panggonan kono .... keprijé? Apa wong iku pantes djumeneng ratu?

Mripaté ora katon gumebjar nélakake gambiraning galihé, nanging malah ngrentahaké waspa, djalaran Gusti Jésus bandjur muwun. Pandjenengané banget trenjuh ing galih. Pandjenengané iku maha mirsa, bareng ningali negara Jerusalém saka kadohan katon nengsemaké, ora malah dadi rena ing galih. Pandjenengane muwun, awit mirsa apa sing bakal kelakon ing atasé negara Jerusalèm. Pandjenengane mirsa jèn Jerusalèm bakal katekan ing mungsuh, kuṭané bakal kinepung wakul binaja mangap, negara sing saiki katon éndah nengsemaké bakal dadi luḍesan, wong-wong sing saiki paḍa gijak-gijak ngutjapaké pamudji, bakal paḍa tumpes tapis tekan botjah-botjah tjilik. Negara Jerusalèm bakal kataman ing paukuman kang nggegirisi, djalaran nampik marang Djuru Slamet, malah nganti wani njédani .... Lelakon kang ngébat-ébati iku kabeh wis kapirsan déning Gusti Jésus, mangka ora kena disinggahi. Iku kang ndjalari trenjuhing galihé Gusti Jésus nganti ngrentahaké waspa, kagawa saka banget welasé. 

Lan keprijé wekasané bareng wong golongan enggoné paḍa ngarak Gusti Jésus wis mlebu ing negara Jerusalèm kambi gijak-gijak? Keprijé tjalon ratuné? .... O, iku tjalon ratu sing aneh! ....

Gusti Jésus ora bandjur ngagem pangwasané djumeneng ratu kaja sing dadi pangarep-arepé bangsa Israèl mau. Pandjenengané aluwung murugi wong pitjek lan wong lumpuh, bandjur disarasaké. Pandjenengané iku Djuru Slamet kang paring panglipur lan pangentasan saka ing sangsara, kang paring tentrem rahaju ana ing ati, awit Pandjenengané iku kang djumeneng Ratuning katentreman.

UDJARÉ wong akeh isih adjeg mengkéné: „Kurang sawetara dina Pandjenengané bakal ngagem pangwasané ngluwari kita saka tanganing mungsuh.”

Nanging golongané para ulama lan para imam wis paḍa sapotjapan: „Wong iku kudu disirnakaké. Entènana sawetara dina engkas wong iku mesṭi mati!”

„Mung kurang sawetara dina!”

BARENG wajahé wis sore Gusti Jésus bandjur tindak kaḍèrèkaké sekabat rolas, medal saka ing negara Jerusalém, nglangkung pèrèngané gunung Zaitun, menjang ing desa Bètani. Ing sadalan-dalan isih mblasah gegoḍongan lan pang-pang sing ésuké digawé ngurmati tindake Gusti Jésus, nanging wis katon alum lan garing. 

Gusti Jésus nilar karaméaning kuṭa, perlu ngupadosi papan sing sepi, supaja bisa tjelak karo Allah lan ndedonga!


KURANG SAWETARA DINA...

ÉSUKÉ Gusti Jésus tindak manèh menjang ing Jerusalem, sarta rawuh memulangana ing padaleman sutji. Ora ana wong sing ngerti apa sing arep kelakon ing sadjeroning minggu iku kedjaba Gusti Jésus pijambak. Kurang sawetara dina, bandjur .... éwadené Gusti Jésus isih adjeg sesrawungané karo wong akeh, isih adjeg memulang wong golongan bab sih katresnané Allah, nanging ija bab kaadilané.

Ana ing padaleman sutji adaté wong-wong paḍa njaosaké pisungsung dilebokaké ing peṭi bèt-amal. Ḍuwit sing dilebokaké iku minangka pisungsungé umat kondjuk marang Gusti Allah.

Ing dina iku wong-wong sing paḍa mlebu ing padaleman sutji ija nglebokaké ḍuwit ing peṭi bèt-amal mau. Nalika semono Gusti Jésus ningali ranḍa miskin nglebokaké ḍuwité mung rong igar, uniné mak kliṭik nibani dinar lan ḍuwit perak lijané sing wis nglumpuk ing djero peṭi. Miturut adjine ḍuwit mung pisungsung sepelé, nanging Gusti Jésus ngandika: „Satemené pituturku ing kowé, enggoné nglebokaké pisungsung ranḍa iki luwih akeh katimbang karo wong kabéh, awit wong-wong lijané enggoné nglebokake pisungsung marang Allah iku saka kaluwihané, balik ranḍa iku saka kabutuhané, malah saduwèk-duwèké kang minangka panguripané, dilebokaké kabeh."

Mengkono enggoné Gusti Jésus paring piwulang marang wong akèh, jèn pisungsungé wong miskin iku ndadèkaké keparengé Allah ngungkuli pisungsungé wong sugih, waton enggoné njaosaké pisungsung mau klawan saos sokur marang Allah.

Padaleman sutji sadina muput kebak wong gilir gumanti mlebu metu ora ana peḍoté, wong saka sawrataning wilajahé bangsa Israèl prasasat ditumplak ing negara Jeru-

